
Bundan başqa, nadir qələvi 
elementlərini (Li, Rb, Cs) analiz etmək 
üçün “Alovun fotometriyası” üsulunu 
da öyrənir. Təsadüfi deyil ki, Nəriman 
müəllim işlədiyi regionlarda–İnozemtse-
voda (Şimali Qafqaz), İrkutsk şəhərində, 
Bakıda, AZNKİ-də (mineralogiya, petroq-
rafiya, litologiya kafedrasında) müxtəlif 
illərdə spektral laboratoriyalar yaratmış 
və bir müddət onlara rəhbərlik etmişdir. 
O, 1963-1965-ci illərdə SSRİ geologiya 
naziri, akademik Sidorenkonun əmri ilə 
ölkənin Cənub hissəsinin spektral analiz 
üzrə arbitri olmuşdur. 

1960-cı ilin yazında Uzaq Şərqdə 
(Blaqoveşensk vilayəti), payızında Şimali 
Qafqazda (İnozemçevo-Beştau, Teberda), 
1961-ci ildə Tyan-Şan dağlarının, Şimali-
Şərqində (Çimqan vilayəti), 1962-ci ildə 
Nebitdağda (Türkmənistan), 1963-cü 

ildə İrkutsk vilayətində, 1964-cü ildən 
isə Azərbaycanda bor, litium, rubidium, 
sezium və digər nadir elementlərin axtarışı 
zamanı çöl və laboratoriya işlərinin icrası 
ilə məşğul olmuşdur. 

1964-cü ilin ortalarından 1970-ci 
ilədək Nəriman müəllim Azərbaycan SSR 
Ali və Orta İxtisas Təhsili Nazirliyinin 
Ali Məktəblər İdarəsində inspektor, baş 
inspektor,  rəis müavini vəzifələrində 
çalışmışdır.

1969-cu ildə o, “Abşeron palçıq 

vulkanları brekçiyalarında bor elementinin 
geokimyası və yayılma qanunauyğun-
luqları “ mövzusunda namizədlik disser-
tasiyası müdafiə etmişdir. 1970-ci ilin 
sentyabrından Azərbaycan Neft və Kimya 
İnstitutunun “ Ümumi, tarixi geologiya və 
hidrogeologiya” kafedrasında baş müəllim 
kimi dərs deməyə başlamışdır. Buna qədər 
isə o, Azərbaycan Dövlət Universitetində 
1968-1970-ci illərdə “Faydalı qazıntı 
yataqları” kafedrasında saat hesabı dərs 
demişdir.

1972-1975-ci illərdə Nəriman 
Babayev Əlcəzairdə Karbohidrogenlər 
və Kimya İnstitutunda fransız dilində 
mühazirələr oxumuş, tələbələrin çöl-
geoloji və diplom işlərinə rəhbərlik et-
mişdir. 1974-cü ildə Əlcəzairdə keçirilən 
Beynəlxalq Geoloji Konfransda çıxış 
etmiş və orada bir monoqrafiyası çap 
olunmuşdur.

1975-ci ildə Vətənə qayıdaraq 
ANKİ-də, doğma kafedrada, dosent 
vəzifəsində müəllimliyini davam  
etdirmişdir.

Nəriman Babayev 1979-1981-ci 
illərdə Mali Respublikasının Mil-
li Mühəndislər Məktəbində geolo-

ji fənlərdən dərs demək üçün oraya 
ezam olunmuş və orada çalışan sovet 
mütəxəssislərinin rəhbəri təyin edilmişdir. 
1980-1981-ci illərdə Mali Mühəndislər 
Məktəbi ilə Dakar (Seneqal) Universiteti 
arasında bağlanmış müqaviləyə əsasən, 
Dakar Universitetinin mədən fakültəsində, 
hər ayın son həftəsində dərs demiş 
və məsləhətlər vermişdir. 1981-ci ilin 
sentyabrında yenidən  vətənə dönmüş və 
müəllimlik fəaliyyətini davam etdirmişdir.

2000-ci ildə “Azərbaycanın geo-

loji komplekslərində bor”mövzusunda 
doktorluq dissertasiyası işini AMEA-nın 
Geologiya İnstitutunda müvəffəqiyyətlə 
müdafiə etmişdir. 2001-ci ildən professor 
vəzifəsinə təyin edilmiş, 2005-2016-
cı illərdə “Ümumi tarixi geologiya və 
hidrogeologiya” kafedrasının müdiri 
vəzifəsində işləmişdir. Nəriman müəllim 
hazırda “Neft-qaz geologiyası” kafedrası-
nın məsləhətçi-professorudur. Onun geo-
logiya sahəsində 58 illik zəhməti səmərəli 
olmuşdur.

Bor və nadir qələvi elementlərin 
axtarışında, müasir geoloji proseslərin 
öyrənilməsində, alternativ və bərpa olunan 
enerji mənbəyi kimi Azərbaycanın termal 

sularından istifadənin əsaslandırılmasında 
Nəriman müəllimin rolu danılmazdır. O, 
2001-ci ildə palçıq vulkanları brekçiyasın-
dan bor turşusunun alınması üçün texno-
logiyanın işlənməsinin geoloji əsaslarını 
vermiş və müvafiq patent və sertifikat 
almışdır. Bu işin yerinə yetirilməsində 
mərhum akademik Azad Mirzəcanzadənin 
maddi və mənəvi köməyi böyük rol oyna-
mışdır.

Təkcə bor elementinin geokimyəvi 
xüsusiyyətləri ilə əlaqədar Nəriman 

müəllimin müxtəlif illərdə 7 monoqrafiya-
sı nəşr edilmişdir. 

Nəriman Babayev beynəlxalq və 
respublika miqyaslı çox sayda konqres, 
konfrans və seminarlarda məruzələrlə 
çıxış etmiş, əsərləri Əlcəzairdə, Malidə, 
Rusiyada, Özbəkistanda, Gürcüstanda, 
Türkiyədə, Vyetnam və C.Koreyada çap 
olunmuşdur. O, 13 monoqrafiya, 300-ə 
yaxın məqalə və tezisin, 46 dərslik və 
dərs vəsaitinin, 80 elmi-texniki hesabatın 
müəllifidir. Xaricdə 65 işi çapdan çıxmış, 
15 magistr dissertasiyasına rəhbərlik 
etmiş, 48 elmi işin redaktoru və ya rəyçisi 
olmuşdur.

Nəriman müəllim bədii yaradıcılıqla 
da məşğul olur. O, “İlk səyahət”, “Qanlı 
göl” povestlərinin və 6 pyesin müəllifidir. 
N. Babayev “Tərəqqi” medalı, SSRİ “Ali 
məktəb əlaçısı” döş nişanı, bir çox Fəxri 
fərman və diplomlarla təltif olunub. Onun 
yetirmələri–mühəndislər, bakalavr və ma-
gistrantlar təkcə respublikamızda, MDB-
də deyil, dünyanın bir sıra ölkələrində 
müvəffəqiyyətlə çalışır, özlərinin ilk 
geologiya müəllimlərini unutmur, yazışır 
və telefon əlaqəsi saxlayırlar.

Bu əlamətdar gündə Nəriman 
müəllimə uzun və sağlam ömür, görkəmli 
elmi nailiyyətlər, yeni gənc geoloqlar 
nəslinin yetişdirilməsində uğurlar arzula-
yırıq.

İslam TAĞIYEV,  
Beynəlxalq Ekologiya Elmləri 

və Beynəlxalq  Mineral Sərvətlər 
akademiyalarının həqiqi üzvü

Görkəmli alim, səmimi insan

İran DİN:
Prezident seçkilərində  
Həsən Ruhani  
qalib gəlib

 � İranda keçirilmiş prezident seçkilərinin 
nəticələri açıqlanıb.

APA-nın Tehran müxbiri 
xəbər verir ki, İranın daxili 
işlər naziri Əbdürrza Rəhmani 
keçirdiyi mətbuat  konfransında 
səsvermənin nəticələrinə görə, 
hazırkı Prezident Həsən Ruha-
ninin səslərin 57 faizini (23 549 
616 səs) toplayaraq, İranın 12-ci 
Prezidenti seçildiyini bildirib.

Həsən Ruhaninin əsas rəqibi 
İbrahim Rəisi səslərin 38.5 fai-
zini (15 786 449 səs) alıb.

Digər namizədlər Mustafa 
Mirsəlim 478 215, Mustafa 
Haşimitəba isə 215 450 səs 
toplayıb.

İranda keçirilən prezident 
seçkilərində ümumilikdə 41 220 
131 nəfər səs verib.  Əhalinin 
aktivliyi 75 faiz təşkil edib.

Qeyd edək ki, əhalinin 
56 milyon 410 min nəfərinin 
səsvermə hüququ var.

İranın yeni seçilmiş Prezi-
denti Həsən Ruhani televiziya 
vasitəsi ilə xalqa müraciət edib. 

H.Ruhani müraciətində xalqın 
etimadını doğrultmaq üçün 
səylərini əsirgəməyəcəyini vəd 
edib.

 “Sizin  41 milyondan 
çox verdiyiniz səs İran üçün 
inkişaf və tərəqqi yolunu açdı. 
Siz dünən bizi keçmişə qaytar-

maq və dayandırmaq istəyən 
bütün şəxslərə “yox” dediniz və 
zamanı qabağa çəkdiniz”, - deyə 
H.Ruhani qeyd edib.

İran Prezidenti İran xalqının 
seçkilərdə gələcək yolunu seç-
diyini bildirərək, hamını xalqın 
istəyi və qərarına  hörmətlə 
yanaşmağa  çağırıb: “İran 

xalqının hər bir fərdinə, hətta 
mənə və siyasətimə müxalif 
olan şəxslərin yardımına belə 
ehtiyacım var. Mən öz yardım 
və dostluq əlimi səmimi olaraq 
İran xalqına, bütün partiyalara, 
cinahlara və xalqın müxtəlif 
təbəqələrinə uzadıram. Mən de-
mokratiya və qanunun aliliyini 
əsas tutaraq,  müxaliflərimə və 
onların hökuməti tənqid etmə 
hüquqlarına hörmətlə yanaşı-
ram”.

H.Ruhani əlavə edib ki, İran 
xalqı dünya ictimaiyyəti ilə sülh 
və dostluq şəraitində yaşamaq 
istəyir. “Lakin eyni zamanda, 
heç bir təhqir və hədəni də qəbul 
etmir. Bu, İran xalqının mesajı-
dır və bütün dövlətlər, qonşular 
və xüsusilə böyük güclərin bunu 
düzgün anlamasını istəyirik”. 

Almaniya XİN: 
Avropa Şurasının monitorinq institutlarının Dağlıq Qarabağ 

və Azərbaycanın 7 ətraf rayonuna girişi təmin edilməlidir
 � Avropa Şurasının monitorinq institutlarının Dağlıq 

Qarabağa və Azərbaycanın 7 ətraf rayonuna maneəsiz 
girişinin təmin olunmasının vaxtı çatıb.

APA-nın “Ukrinform”a istinadən verdiyi məlumata 
görə, bu sözləri Almaniyanın Xarici İşlər Nazirliyinin dövlət 
naziri Mixael Rot AŞ Nazirlər Komitəsinin Kiprdə keçirilən 
127-ci sessiyasında çıxışı zamanı deyib.

O, çıxışında eyni vəziyyətin Abxaziya və Cənubi Ose-
tiya, Dnestryanı, həmçinin Krıma aid olduğunu da bildirib: 
“Rusiya tərəfindən ilhaq olunmuş Krımda, həmçinin Şərqi 
Ukraynada separatçıların nəzarətində olan ərazilərdə insan 
haqlarının vəziyyəti böyük narahatlıq yaradır. AŞ-nın insan 
haqları üzrə səlahiyyətlisinin və digər monitorinq institut-
larının bu regionlara maneəsiz girişinin təmin olunmasının 
vaxtı çatıb”.

Mixael Rot AŞ-nin baş katibi Tyorbörn Yaqlandı bu 
istiqamətdə qətiyyətli şəkildə öz səylərini davam etdirməyə 
çağırıb.

Dövlət Miqrasiya Xidməti Xaçmazda turizm 
agentliklərinin nümayəndələri üçün seminar keçirib

 � Turizm mövsümünün başlanması 
ilə əlaqədar Xaçmaz, Quba və Qusar rayon 
turizm informasiya mərkəzlərinin və regional 
ərazi üzrə turizm agentlikləri əməkdaşlarının 
iştirakı ilə miqrasiya qanunvericiliyi sahəsində 
maarifləndirmə işi çərçivəsində Xaçmaz regional 
miqrasiya idarəsi tərəfindən seminar təşkil olunub.

Dövlət Miqrasiya 
Xidmətindən AZƏRTAC-a 
bildiriblər ki, Xaçmazdakı 
turizm informasiya mərkəzinin 
akt zalında keçirilən seminarda 
Azərbaycan Prezidenti İlham 
Əliyev tərəfindən turizmin 
inkişafına göstərilən diqqətin 
nəticəsində müasir dövrdə 
paytaxt Bakı ilə yanaşı, regi-
onlarda da beynəlxalq stan-
dartlara cavab verən mehman-
xanaların tikildiyi, yeni turizm 
zonalarının yaradıldığı xüsusi 
vurğulanıb. Diqqətə çatdırılıb 
ki, Azərbaycanda fəaliyyət 
göstərən turizm şirkətləri və 
otellər dünya standartlarına 
uyğun qurulub və bu gün res-
publikamız perspektivli turizm 
ölkəsinə çevrilib.

Seminarda turistlərin 
Azərbaycan Respublikasına 
səfərlərini asanlaşdırmaq 
məqsədilə “ASAN Viza” sis-
teminin tətbiqi, onların ölkədə 
qaldıqları müddətdə qeydiyyat 
qaydalarının sadələşdirildiyi 
barədə məlumat verilib.

Qeyd olunub ki, Prezi-

dent İlham Əliyevin diqqət 
və qayğısı ilə əhatə olunmuş 
və miqrasiya proseslərinin 
idarə edilməsi, həmçinin 
tənzimlənməsində innova-
tiv metodların tətbiqi və 
şəffaflığın təmin edilməsi 
prinsiplərini prioritet kimi 
müəyyən edən Dövlət Miqra-
siya Xidməti ölkəmizə təşrif 
buyuran hər bir əcnəbi və ya 
vətəndaşlığı olmayan şəxsin, 
eləcə də turistlərin ölkədə 
olma və yaşama qaydalarına 
əməl etmələrinin təmin olun-
ması, onlara rahat, operativ və 
şəffaf xidmət üçün beynəlxalq 
standartlara cavab verən 
tədbirləri davam etdirir.

Tədbirdə hər bir əcnəbi və 
ya vətəndaşlığı olmayan şəxsin 
ölkə ərazisində 10 gündən 
artıq qalmaq istədiyi halda qa-
nunvericiliyin tələblərinə uy-
ğun olaraq, Azərbaycan Res-
publikasına gəldiyi vaxtdan 10 
gün ərzində Dövlət Miqrasiya 
Xidmətində olduğu yer üzrə 
qeydiyyata düşməsi prosedur-
ları barədə izahedici söhbət 

aparılıb. Diqqətə çatdırılıb ki, 
Miqrasiya Məcəlləsinin 21-ci 
maddəsinə görə, əcnəbini və 
ya vətəndaşlığı olmayan şəxsi 
qəbul edən tərəf – mehman-
xana, sanatoriya, istirahət 
evi, pansionat, kempinq, 
turist bazası, xəstəxana yaxud 
başqa belə ictimai yerlərin 
müdiriyyəti və ya mənzilin, 
digər yaşayış sahəsinin sahibi 
əcnəbinin olduğu yer üzrə 
qeydiyyata alınması haqqında 
ərizə-anketi və onun pasportu-
nun və ya digər sərhədkeçmə 
sənədinin surətini Xidmətin 
rəsmi saytının (www.migrati-
on.gov.az) elektron xidmətlər 
bölməsi vasitəsilə onlayn 
qaydada və ya regional miqra-
siya idarələrinə birbaşa təqdim 
etməlidir.

Olduğu yer üzrə qeydiyya-

ta alınmaları üçün əcnəbilər və 
vətəndaşlığı olmayan şəxslər 
də qanunvericiliklə müəyyən 
olunmuş qaydada müraciət 
edə bilərlər. Əcnəbi və 
vətəndaşlığı olmayan şəxslər 
olduqları yer üzrə qeydiy-
yat ünvanlarını dəyişərlərsə, 
bu barədə mütləq DMX-nə 
məlumat verməlidirlər.

Görüşdə diqqətə çatdırılıb 
ki, xarici qonaqların qalmaq 
üçün seçdiyi mehmanxanaların 
müdiriyyəti, yaşayış yerlərinin 
sahibi qanunvericiliklə 
müəyyənləşdirilən qaydada 
onların olduğu yer üzrə qey-
diyyatlarının təmin edilməsi 
işinə məsuliyyətlə yanaşmalı-
dırlar.

Tədbirin sonunda iştirak-
çıları maraqlandıran suallar 
cavablandırılıb.

Almatıda Ermənistanın Azərbaycana qarşı işğalçılıq 
siyasəti ilə bağlı məlumatlandırma konfransı keçirilib

 � Qazaxıstanın Almatı 
şəhərində “Ermənistanın 
Azərbaycana qarşı həyata keçirdiyi 
işğalçılıq siyasəti nəticəsində 
yaranmış regional təhlükə 
barədə beynəlxalq ictimaiyyətin 
məlumatlandırılması təşəbbüslərinə 
dəstək layihəsi” çərçivəsində 
konfrans keçirilib.

Konfransda çıxış edən Milli Məclisin 
deputatı, professor Elman Nəsirov Pre-
zident İlham Əliyevin xarici ölkələrdə 
yaşayan azərbaycanlıların Ermənistan-
Azərbaycan, Dağlıq Qarabağ münaqişəsi 
ilə bağlı həqiqətlərin dünya ictimaiyyətinə 
çatdırılmasında mühüm rolunu hər zaman 
yüksək qiymətləndirdiyini diqqətə çatdı-
rıb. O, Qazaxıstanda yaşayan soydaşları-
mızın da bu prosesdə fəal iştirak etdiyini 
vurğulayıb.

Konfrans çərçivəsində Azərbaycan 
Prezidentinin ictimai-siyasi məsələlər 
üzrə köməkçisi, professor Əli Həsənovun 
8 dildə nəşr olunmuş “Xocalı soyqırımı: 
səbəbləri, nəticələri və beynəlxalq aləmdə 
tanınması” və “Azərbaycanlılara qarşı 
etnik təmizləmə və soyqırımı siyasətinin 
mərhələləri” kitablarının təqdimatı da 
olub.

Qazaxıstan Xalqları Assambleyası 
sədrinin müavini Əbülfəz Xamedov bu 

cür tədbirlərin Qazaxıstanda təşkilinin 
xüsusi önəm daşıdığını, Azərbaycan 
həqiqətlərinin qardaş qazax xalqına çatdı-
rılmasında vacib rol oynadığını qeyd edib.

Azərbaycanın Qazaxıstandakı 
səfirliyinin Almatı şəhərindəki konsulu 
Nizami Rüstəmov ölkələrimiz arasındakı 
strateji tərəfdaşlıq münasibətlərinin for-
malaşmasında dövlət başçılarının xüsusi 
roluna diqqət çəkib. O, Prezident Nur-
sultan Nazarbayevin Azərbaycana səfəri 
çərçivəsində “Heydər Əliyev” ordeninə 
layiq görülməsini ikitərəfli münasibətlərin 
yüksək göstəricisi kimi xarakterizə edib.

Qazaxıstan “Dostluq Evi”nin direk-
toru Qulsim Omarovna isə bu il Qazaxıs-
tan Xalqları Assambleyasında Prezident 
Nursultan Nazarbayevin müavinlərindən 
birinin azərbaycanlı seçilməsini, bu 

ölkədə yaşayan soydaşlarımıza dövlət 
başçısının böyük etimadının göstəricisi 
kimi dəyərləndirib.

Azərbaycan və qazax xalqlarının 
ortaq dəyərləri paylaşdığını və dərin tarixi 
tellərlə bir-birinə bağlı olduğunu qeyd 
edən Gənc Diplomatlar Birliyinin sədri 
Eltun İbrahimov gənclərin diasporun 
fəaliyyətində və ölkələrimizin qarşılıqlı 
münasibətlərində daha fəal olmasının 
vacibliyini vurğulayıb.

Qazaxıstan Azərbaycanlıları Asso-
siasiyasının sədr müavinləri Şahverdi 

Babayev, Qəhərman Sadiyev, Beynəlxalq 
Qızıl Xaç və Aypara cəmiyyətlərinin 
Mərkəzi Asiya təmsilçisi Bəylər Talı-
bov, Almatı İqtisadiyyat və Statistika 
Akademiyasının prorektoru Lidya 
Bekenova və digərləri diqqəti hazırda 
ölkələrimizin münasibətlərinin yüksək 
strateji tərəfdaşlıq səviyyəsində olmasına 
yönəldiblər və bu cür tədbirlərin təşkilinin 
əlaqələrin dinamikasına töhfəsini 
verəcəyinə inandıqlarını vurğulayıblar.

Qeyd edək ki, layihə Azərbaycan 
Prezidenti yanında Qeyri-Hökumət 
Təşkilatlarına Dövlət Dəstəyi Şurasının 
maliyyə dəstəyi ilə həyata keçirilir.

İlahə ƏHMƏDOVA,  
AZƏRTAC-ın xüsusi müxbiri

Almatı 

 � Sadə, təvazökar insan, geologiya – mineralogiya elmləri 
doktoru, professor Nəriman İbadulla oğlu Babayevin 80 yaşı 
tamam olur. Bakıda anadan olmuş, uşaqlığı II Dünya müharibəsi 
illərinə, gəncliyi müharibədən sonrakı ağır mərhumiyyət dövrünə 
düşən Nəriman 1954-1959-cu illərdə Azərbaycan Sənaye 
İnstitutunun geoloji kəşfiyyat fakültəsinin tələbəsi olub. 1959-cu 
ildə Dağ mühəndisi-geofizik ixtisası üzrə diplom alaraq,  SSRİ 
Geologiya Nazirliyinin 1 №li Geoloji-kəşfiyyat Trestinin Kompleks 
Geoloji Ekspedisiyasında mühəndis vəzifəsinə işə qəbul edilir. 
Ekspedisiyanın yeni–geokimyəvi üsullarla nadir elementlərinin 
axtarışı və kəşfiyyatı işinə başlaması ilə əlaqədar olaraq Nəriman o 
vaxtlar təzəcə istifadə edilməyə başlamış “spektral analiz” üsulunu 
öyrənmək üçün Moskvaya  Geologiya Nazirliyi Mərkəzi analitik 
laboratoriyasının nəzdindəki xüsusi kurslara ezam olunur və 1959-
cu ilin dekabrın sonunda oranı bitirərək, mühəndis-spektroskopist  
ixtisasına yiyələnir.


